
All Iron 

Lanaren ahalegina adierazten duten arketipo 
eskultorikoak sortu zituen Torrek. Lemazaina 
tinkotasun estatiko batez altxatzen da, eta artistak 
irmo gobernatzen duen diagonal ahaltsuarekin 
egiten dio aurre. Badiolaren obra, Malevitxen 
miresle aitortua izaki, horman bermatutako 
hainbat eskulturaren sailekoa da. Espazioa formen 
eraikitzaile gisa eta altzairua lerro gisa erabiliz, kaxa 
angeluzuzen batetik abiatzen da, eta egonkortasun 
ortogonala eta dinamismo diagonala kontrajartzen 
dituen egitura bat sortzen du.

Quintín de Torre 
1877-1966

Ikasketak Bilboko Arte eta Lanbide Eskolan eta 
Serafín Basterra eskultorearen tailerrean egin zituen. 
1901ean Parisera lekualdatu zen, Bilboko Udalak 
diruz lagunduta lehenengo, eta Bizkaiko Probintzia 
Diputazioak ordainduta ondoren. Itzuli zenean, 
Valladoliden Berruguete edo Menaren lana ezagutu 
zuen, besteak beste. Euskal Artisten Elkartearen 
sorreran parte hartu zuen, zeinetan lehendakari izan 
zen, bai eta erakusketak egin ere Veneziako 1924ko 
Biurtekoan, Iberiar Artisten Elkartearen 1925eko 
Lehen Erakusketan eta, aldian behin, Arte Ederren 
Erakusketa Nazionaletan. 1955ean, Madrilgo San 
Fernando Akademian sartu zen. Haren ekoizpen 
ugariak, zurez, marmolez, harriz edo brontzez 
gauzatuta, gai-sorta zabalari ekin dio, erretratutik 
prozesioetako edo hilobietako eskulturara bitartean, 
betiere errealismotik abiatuta.



Lemazaina
c. 1913. Brontzea

Constantin Meunierren eraginpean Torrek Parisen 20ko hamarkadara 
arte garatu zuen eskulturaren alderdirik sozialeneko pieza funtsezkoa 
da. Itsasoko lanekiko interes berezia zeukanez, hemengo lan honetan 
gazte bat zizelkatu zuen, neurri naturala baino handixeagokoa, 
ontzia gidatzen, lema eskuan. Ezkerreko zangoa aurreratuta dauka, 
ardatz diagonal nabarmeneko lemari bere gorputza kontrajartzeko. 
Pertsonaiaren izaera monumental ukaezinak, itxura sendo eta estatikoz, 
obraren izaera epikoa indartzen du, bai eta gaur egun galdua den 
euskarriko inskripzioak (“Gora Euskadi Askatuta”) ere.

Vilallonga de la Sota familiaren dohaintza 1975ean



Txomin Badiola
1957

Ángel Bados, Juan Luis Moraza, María Luisa 
Fernández eta Pello Irazurekin batera, Euskal 
Eskultura Berria delakoaren ordezkarietako 
bat da. Euskal Herriko Unibertsitatean pintura 
espezialitatean Arte Ederretako ikasketak bukatu 
ostean, 80ko hamarkadan eskultura bihurtu 
zuen arte langintzaren ardatz, Oteizak indartsu 
eraginda. EAE Euskal Artisten Elkartearen sorreran 
parte hartu zuen, kolektiboan esanahi artistiko 
politikoa zuten ekintzak egiteko. 1986an, Gure 
Artea saria eman zioten, eta, hurrengo urtean, 
Delfina Foundation beka; horrek, aukera eman 
zion Londresen bizitzen jartzeko lehenik, eta New 
Yorken gero. Une hartaz geroztik, egilearen obrak 
orduko euskal eskulturaren formalismotik bereizi 
ziren, lan egiteko moduan txertatuz material 
industrialak, argazkigintza eta bideo-instalazioa, 
izaera narratiboago batekin. Gaur egun, nazioartean 
oihartzun handia duen euskal artistetako bat da.



E. L. (Errusiarra)
1987-1988. Altzairua

Egilea New Yorken izan aurretik egindako artelan hau 80ko 
hamarkadan euskal artearen panorama berritu zuten eskultore 
gazteen planteamenduekin lotu daiteke, abangoardia historikoen 
eta konstruktibismoaren oinordekoak zirenekin. Oteizaren lanarekin 
lotura argia duen serie batekoa da, “kutxa metafisikoen” proposamen 
minimalistekin, hain zuzen ere, nahiz eta haren hipotesietako 
batzuk zalantzan jarri. Badiolak aurreko obretan erabili zuen kaxa 
angeluzuzenaren formako modulu bat da, eta hainbat irekidurarekin 
izandako bilakaerak mugimendu izoztuaren efektua eragiten du.

Errusiarrak
1990. Litografia paperean  

Artistaren dohaintza 2022an

BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


